
Հարգելի պարոն Թորոսյան 
Ի կատարումն ՀՀ վարչապետի 08.02.2021թ. N 02/16.10/3531-2021 հանձնարարականի՝ «Հայաստանի Հանրապետության 2021 թվականի պետական բյուջեի մասին» օրենքում վերաբաշխում, Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ և լրացումներ կատարելու և Հայաստանի Հանրապետության բարձր տեխնոլոգիական արդյունաբերության նախարարությանը գումար հատկացնելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը. 
Նախագծով նախատեսվում է ՀՀ  կառավարության 07.05.2020թ. N 714-Լ որոշմամբ հաստատված Կորոնավիրուսի տնտեսական հետևանքների չեզոքացման տասնյոթերորդ միջոցառման կատարման նպատակով ՀՀ կառավարության պահուստային ֆոնդից առաջին եռամսյակում հատկացնել 1,036,000.0 հազ. դրամ՝ նախարարության 1043 ծրագրի թվով 3 միջոցառումներից հետագա եռամսյակներում համապատասխան գումարի չափով, եռամսյակային համամասնությամբ նվազեցվող գումարներն ուղղելով ՀՀ կառավարության պահուստային ֆոնդ:
1. Հաշվի առնելով ՀՀ 2021 թվականի պետական բյուջեով նախատեսված ՀՀ կառավարության պահուստային ֆոնդի սահմանափակումները (տարեկան 3.6 մլրդ դրամ, այդ թվում առաջին եռամսյակ 737.5 մլն դրամ), առաջարկում ենք վերանայել Նախագծով նախատեսված հատկացումների եռամսյակային բաշխումը՝ հատկացումներն իրականացնելով ՀՀ բարձր տեխնոլոգիական արդյունաբերության նախարարության գծով նախատեսված ընդհանուր հատկացումների շրջանակներում՝ միջծրագրային և/կամ միջեռամսյակային վերաբաշխումների համատեքստում՝ յուրաքանչյուր եռամսյակում պահուստային ֆոնդ ուղղելով ՀՀ կառավարության պահուստային ֆոնդից հատկացվող գումարին համարժեք գումար: 
2. Բացի այդ ՀՀ կառավարության 04.02.2021թ. նիստում քննարկված «Տնտեսական արձագանքման ծրագիրը և գործողությունների նախնական պլանը հաստատելու մասին» ՀՀ կառավարության որոշման նախագծի գործողությունների պլանով նախատեսվել էր «Կորոնավիրուսի տնտեսական հետևանքների չեզոքացման՝ «Գաղափարից մինչև բիզնես» 17-րդ միջոցառման իրականացում» 1 մլրդ դրամ արժեքով միջոցառումը, որը ենթադրում էր գումարի հատկացումն իրականացվել 1043 ծրագրի 11005 ««Գաղափարից մինչև բիզնես» դրամաշնորհներ» միջոցառման համար նախատեսված միջոցներից (1.0 մլրդ դրամ), սակայն տվյալ միջոցառումից նվազեցվել է ընդամենը 124.0 մլն դրամը: 
Այս պարագայում անհրաժեշտություն է առաջանում քննարկել 1043 ծրագրի 11005 ««Գաղափարից մինչև բիզնես» դրամաշնորհներ» միջոցառման մնացորդային գումարները ուղղել ՀՀ կառավարության պահուստային ֆոնդ, հակառակ դեպքում լրացուցիչ պարզաբանման կարիք ունի տվյալ միջոցառման կատարման մասով մոտեցումների փոփոխությունները (2020թ. 1.0 մլրդ դրամից 888.0 մլն դրամն ուղղվել է վերը նշված 17-րդ միջոցառմանը, այնուհետև ՀՀ կառավարության պահուստային ֆոնդ):
Միաժամանակ Նախագծում առկա են խմբագրական բնույթի նկատառումներ¸ որոնց կապակցությամբ առաջարկում ենք.
ա/ Նախագծի 1-ին հավելվածում ավելացնել «Ընդամենը ծախսեր» տողը, իսկ 2-րդ հավելվածում ուղղել «Ընդամենը ծախսեր» տողի հանրագումարը,
բ/ Նախագծի 2-րդ հավելվածի վերնագրում «7-րդ հավելվածում» ձևակերպումը փոխարինել «7-րդ աղյուսակում» ձևակերպմամբ,
գ/ Ներկայացնել լրացուցիչ հիմնավորումներ 1043 ծրագրի 11004 «Մասնագետների պատրաստման ԲՈՒՀ-մասնավոր հատված համագործակցություն» միջոցառման ոչ ֆինանսական ցուցանիշների նվազեցումները (ըստ ուղղությունների 10%, 90% և 60%), այն դեպքում, երբ միջոցառմանն հատկացվող գումարը չի նվազեցվում,
դ/ Նախագծի 6-րդ հավելվածով ներկայացված գնումների պլանում 79951100/1 ԳՄԱ կոդով գնման առարկայի տողում անհրաժեշտ է լրացնել «Միավորի գինը» և «Քանակը» սյունակները:

